
				Gwirwyd y dudalen hon


Wyt eto, delyn Cymru,
Yn fy llaw;

Ond ieuanc nerth i'th ganu,
Byth ni ddaw.

Ond clywaf swn dy dannau

Yn murmur megis tonnau,

Ar fôr yr hen amserau
Yn ddidaw;

Yn torri ar hoff lannau—
Pell, pell, draw.


I'th erbyn delyn heddwch,
Pechais i;

Ond eto mewn tawelwch
Wele ni.

Mae llaw a driniodd arfau,

Mae llaw wasnaethodd angau

Yn cyffwrdd gyda'th dannau
Anwyl di;

Os aeth o gof dy chwarau,
Torrer hi.


Na, na, er ei chaledu
Gan y cledd,

Daw rhwng y bysedd hynny
Bennill hedd;

Os gwelir dwfn ysgrifen

Blynyddoedd ar fy nhalcen,

Os ciliodd enw bachgen
O fy ngwedd—

Rwy'n teimlo eto'n llawen,
Ger fy medd.

